
Abstract: The multicultural society, in which we live, implies the existence of continuous process of 
personality, formation, and defining her identity. Understanding and respecting our self, respecting the others 

around us, perceiving our own attitudes, values, but also respecting the culture, values of the other, different 

from our self, the development of the so-called intercultural sensitivity, begins at the earlies age, first at the 

family, and after in an organized way in the preschool institution. Basic principles on which the Early Learning 

and development program in R. Macedonia is base, predicted common goals that need to be achieve through 

different domains, for a development period of up to 6 years, activities and expected outcomes are target at 

strengthening the intercultural sense, strengthening the multiculturalism of child from the very youngest age. 

The paper elaborates the problem with intercultural sensitivity among preschool children. The applied 

qualitative methodology (analysis of goals, expected outcomes, activities for the development period of 4-5 , 

and 5-6 years in the domain of social-emotional development and cognitive domain in the Early Learning and 

development program), as well as the empirical experiences from the realized activities in the preschool 
institutions (applied participative observation in the child group 5-6 years), leads us to the conclusion that 

preschool age is crucial for strengthening and nurturing the intercultural sense, the base for educating citizens, 

the builders of a multicultural society. 

Резиме: Мултикултурното општество во кое живееме подразбира постоење на еден континуиран процес 

на обликување на личноста, определување на нејзиниот идентитет. Разбирањето и почитување на самиот 

себе, почитувањето на другите околу себе, согледувањето на сопствените ставови, вредности, но и 

почитувањето на културата, вредностите на другиот, различниот од себе, развојот на т.н. интеркултурна 

осетливост, започнува уште од  најмала возраст, најнапред во семејството, па на организиран начин во 

предучилишнaта установа, училиштето.. Основните принципи на кои се заснова програмата за рано 
учење и развој, предвидените општи цели кои треба да се постигнат низ различните домени за 

развојниот период до 6 години, предвидените цели и активности и очекувани исходи, се во насока на 

јакнење на интекултурниот сенс, јакнење на мултикултурализмот кај децата уште од најмала возраст. Во 

трудот се елаборира проблемот со интеркултурната осетливост кај децата од предучилишна возраст. 

Применетата квалитативна методологија (анализа на цели, очекувани исходи, активности, за развојниот 

период од 4-5 и 5-6 години во доменот на социјално-емоционален развој и когнитивниот домен во 

програмата за рано учење и развој), како и емпириските искуства од реализира активности во детските 

установи (применето партиципативно набљудување во голема група), нѐ водат кон заклучокот дека 

предучилишната возраст е круцијална за јакнење и негување на интеркултурниот сенс, база за едукација 

на граѓани, градители на мултикултурно општество. 

Клучни зборови: интеркултура, програма за рано учење и развој, развојни домени, принципи, детски 

права 

ВОВЕД 

Последниве неколку години од овој 21 век, сведоци сме на се поинтензивен развој на науката, техниката, 

технологијата, на промени во општествените, политичките и  економските системи, бројни миграциони 

движења, глобализација, интеракција на луѓе припадници на различни етникуми, различни култури, 

различни културни особености, бројни културни разновидности. Живееме во мултикултурно општество 

во кое постои разноликост во начинот и квалитет на живот, општество во кое постојат различни 
индивидуални и општествени вредности, различни традиции, обичаи, различна оспособеност, 

подготвеност да се воочат и  да се прифатат различните култури.  

Секоја индивидуа во мултикултурните општества има свои права и одговорности, Неприкосновени се 

правото на живот, слобода, безбедност, имот, слободна мисла, вероисповед, изразување...., гарантирани 

со низа на законски норми, конвенции и сл. Секое современо општество настојува да ги штити правата 

на поединецот, неговите граѓански права, кои секој од нас треба да ги ужива, но истовремено и 

паралелно да се јакне одговорноста за уважување на правата, еднаквите права, еднаквите можности  на 

другиот, различниот од себе.  

 

МУЛТИКУЛТУРНИ ОПШТЕСТВА, ИНТЕРКУЛТУРНА ОСЕТЛИВОСТ 

 

Но,  што се случува во современите мултикултурни општества?  
Во современото мултикултурно општество се соочуваме со појавата проста коегзистенција на 

културите, појава на стигматизација на поединецот кој е културно различен од нас, егоизам на 

националните идентитети, предрасуди, стеретотипи за другите поинаквите од нас.., што од своја страна 

влијае на меѓусебната комуникација, интеракција, соработка и на пренагласување на културните 

разлики. 

Оттаму, како неопходна се јавува потребата од афирмација на интеркултурализмот, 

интеркултурната осетливост, развој на граѓанските вештини,  потреба од признавање, почитување на 

културните разлики како еден од клучните фактори за развој на демократските општества.  

 

Што подразбираме под поимот интеркултурна осетливост? 

„Подразбира оспособеност на субјектите, индивидуите, групите за познавање, почитување и 

оствaрување на соработката со припадниците на различни култури, национални, јазични, верски и други 

заедници. Со неа се афирмира способноста за рационален пристап кон сопствената, но и друга 

култура“.(Петковић, Ј., Божиловић, Ј, 2015:379) 
Врз основа на презентираната определба на интеркултурната сензитивност, може да се заклучи дека 

се работи за развој и негување на сенс кон другите, различни од себе, нивната култура, традиција, 

обичаи, наследства, карактеристики. Се разбира почитувањето на другиот, другата култура, не значи од 

друга страна занемарување, негирање на сопствената култура, сопствениот идентитет, традиција, 

наследство. Напротив, интеркултурната осетливост води кон јакнење на сенсот за соработка, интензивна 
комуникација, заедништо, почитување и имплементација на девизата „заедно сме посилни“. 

Интеркултурната сензитивност од своја страна подразбира  високо развиена граѓанска свест,  постоење 

на политичка култура која насочува кон почитување, инклузирање  на секоја индивидуа во демократски 

ориентираното општество. 

Од тие причини, како еден од главните приоритети на многу земји во светот е афирмацијата на 

интеркултурната осетливост, приоритет кој најдобро се остварува преку системот на воспитание и 

образование, низ кој и преку кој се остваруваат низа на процеси: воспитание, образование, 

оспособување, социјализација....   

„Образованието мора да развива способност да се комуницира, да се дели и соработува со другите. 

Граѓаните на плуралистичкото општество мораат да бидат во состојба да прифатат дека нивната 

интерпретација на ситуацијата и проблемите има свои корени во нивните индивидуални животи, 
културни традиции, па согласно со тоа, ниту една индивидуа или група не може да има само едно 

решение за проблемите, дека постојат повеќе решенија за секој проблем. Поради тоа луѓето мораат да се 

разбираат  и почитуваат едни со други и да преговараат на еднакви основи, со настојување да најдат 

заедничко поле. Образованието мора да култивира кај добриот граѓанин способност да прават 

информиран избор, засновајќи ги на сопствената процена и акција, не само на анализата на сегашната 

ситуација но и на визијата за посакуваната иднина“.(UNESCO, 1994) 

Значи, на образованието  се гледа како на клучен фактор  за  креирање и развој на хармонична 

мултикултурна заедница, клучен фактор за развој на општествениот, социјалниот и културниот 

сензибилитет. Низ процесот на образованието се овозможува и остварување  на  загарантираните права и 

обврски, се овозможува да индивидуата ја осознае и прифати културната разновидност, да воочи, научи 

различни јазици, различни дијалекти, различни акценти, кои ќе ги сфати како богатство кое вреди да се 

поседува, да забележи постоење на различни интереси, да воочи сличности и разлики на сопствената и 



културата на други поединци и групи, да кај него се побуди интерес и радозналост за различниот од 

себе, негово прифаќање, почитување и соработка.  

Имајќи ги во предвид различните поделби на воспитанието и образованието со кои се среќаваме низ 

литературата, едно од прашањата кои си ги поставивме беше прашањето  за видот на образованието низ 

кое и преку кое ќе се овозможи градење и јакнење на интеркултурниот сенс.  Станува збор за 

интеркултурното образование, сфатено и разбрано како   еден континуиран процес на едукација кој ќе 
овозможи стекнување на знаења, умеења, вештини, умешност, оспособеност за прифаќање, почитување 

на различните култури.  Неговата суштина се состои во тоа, да преку него се овозможи длабинско 

разбирање на  сопствената култура, сфатена и разбрана како еден целосен систем на традиционални 

верувања, ставови, начин на живот, мислење и однесување кои се пренесуваат од генерација на 

генерација, но воедно и завземање на критички став кон неа, како и подготвеност да се разберат, сфатат 

различните култури и нивните сложени меѓуодноси. 

Ваквиот вид на образование води кон уважување и подржување на различноста во сите области на 

човековиот живот.Со него, преку него, се настојува да се надмине пасивниот соживот и да се постигне 

развиен и одржлив начин на живеење заедно, во мултикултурно општество, преку градење на 

разбирање, меѓусебно почитуање и дијалог меѓу различните етнички групи, обезбедување на еднакви 

можности и борба против дискриминацијата. 

Интеркултурното образование  ја промовира еднаквоста  на сите етникуми,  промовира  
оставрување на човековите права, поттикнува кон остварување на интекултурниот дијалог во кој 

взаемно и на еднакви  основи се запознаваат и вреднуваат елементите на  друга култура, придонесува 

кон јакнење на социјалната интеграција и се противи на неправедна дискриминација.    

Она што е најважното е да по пат на образованието, низ образовната пракса, образовната политика, 

се поттикне развојот на интеркултурната осетливост на децата, нивната критичка перцепција на другите 

и развој на способности за интеракција со припадниците на разни култури.  

Кога  да се  започне со тој процес? 

Од самото раѓање учиме за нас, за сопствената култура. Перидот на раното детство се карактеризира 

со обликување на многу аспекти на нашиот културен идентитет. Подоцна низ сите степени на 

образованието на организиран и систематски начин учиме, се поучуваме, за вредностите, нормите на 

однесување на сопствената и другите култури.   
Трагајќи по одговор на поставеното прашање реализиравме мало квалитативно истражување , чии 

резултати ги презентираме. 

 

МЕТОДОЛОГИЈА 

Целта на реализираното проучување беше  да се испита дали во Програмата за рано учење и 

развој(2014), во кој домени се предвидени, поставени цели, кои се однесуваат на развојот на 

интеркултурната сензитивност кај децата од предучилишна возраст. Се користеше квалитативната 

методолгија, методот на теоретска анализа, т.е техниката анализа на содржината и инструментот 

евидентен лист. Се анализираше Програмата за рано учење и развој во Р. Македонија од 2014 година, 

поконкретно доменот социоемоционален развој.  

 

Резултати и дискусија 
Програмата за рано учење и развој претставува званичен документ врз основа на која се организира, 

реализира севкупниот воспитно-образовен процес во предучилишните установи во Р. Македонија. Со 

овој документ се уредени теоретските основи и принципи на раното учење и развој на децата пред 

поаѓање во училиште. Во основата на оваа програма е сфаќањето за  круцијалното значење на раното 

детство за севкупниот понатамошен интелектуален, социјален емоционален развој на единката. Базирана 

е на мноштво принципи од кои посебно значајни за проблемот кој се елаборира се: принципот на 

еднакви можности и почитување на различностите меѓу децата;  принципот на мултикултурализам, 

согласно кој секое дете без оглед на пол, етничка припадност, социоекономски и културолошки разлики 

треба да му се овозможи влез во образовниот систем;  принципот на демократичност базиран на 

можноста на сите деца да учат и да достигнат максимум во  нивните постигања во согласност со нивната 

возраст и социокултуролошки разлики. 
 

Развојот и учењето на децата од предучилишна возраст се одвива низ неколку развојни домени и 

тоа: Здравје и моторички развој; Социоемоционален развој; Развој на јазикот и рано описменување; 

Когнитивен развој и Развој на пристап кон учењето. Сите домени  се одвиваат паралелно, некои во 

одреден период помалку, некои поинтензивно, низ кои се остварува холистичкиот развој на детската 

личност. 

Од посебен интерес за нашето проучување беше доменот социомеционален развој – идентификуван 

како еден од најважните аспекти кој има силно влијание за развојот на личноста и успехот во 



подоцнежниот живот, особено значаен за развојот на социјализацијата како процес преку кој инивидуата 

стапува во социјална интеракција со својата средина од која детето усвојува знаења, вештини, навики, 

ставови и вредности, непходни за успешно функционирање во средината. 

Во рамки на овој домен поставени се  општи цели за развојниот период   до 6 години кои се 

однесуваат на:  

 Развивање и почитување на различностите кај децата и возрасните 

 Развој на социјалната перцепција, развивање на свест, однос кон групата и семејството 

 Поттикнување и усвојување на норми и обичаи во различни средини и ситуации 

 Воведување и запознавање на универзалните човечки вредности и етички принципи 

 Развивање на нацоналната, етничката и културната припадност на својот народ 

 Развивање на свест за мултикултурализмот 

 Развивање на свест за инклузивност,  

 Негување и развивање на чувството на љубов и почит кон својата држава Република 

Македонија. 

 

Поставените општи цели во во овој домен за посочениот развоен период упатуваат на тоа дека уште 

во предучилишната возраст се создаваат основите за развој на интеркултурната сензитивност  која 
понатаму може успешно да се гради низ сите преостанати степени на образование. 

 

Во согласност со поставените цели се и определените стандарди: 

 Детето може да развие социјални вештини во интеракција со возрасните; 

 Детето може да развие социјални вештини во интеракција со другите деца; 

 Детето може да прави разлика помеѓу познати и непознати лица; 

 Детето може да ги забележи и да ги почитува сличностите и разликите кај луѓето. 

 

Поставените цели, примери на активности и очекувани резултати  за различните развојни периоди се  

конкретизација на поставените општи цели и се насочени кон постигнување на поставениот стандард. 

Презентираме некои од нив: 
  

 Развоен период до 2 години 

 Да се оспособува да го збогатува социјалното искуство од кругот на семејството кон средината 

која го опкружува; 

 Да се поттикнува интересот за другите деца во групата (преку паралелни и заеднички 

активности на децата, особено во мали групи од две до четири деца);  

 Да се поттикнува  кон отворено ис понатно контактирање со лицата од околината;  

 Да се поттикнува на развивање на односите дете-возрасен, дете-дете; 

 Да се поддржува да се запознае со другарчињата  од групата;  

 

 Развоен период 3-4 години 

 Да се запознае со правилата за однесување во групата и да се навикнува целосно да ги почитува- 

развоен период; 

 Да се поттикнува почитување и споделување во игра со други деца;  

 Да се поттикнува да се договара и игра заедно со другите, да решава едноставни задачи и заедно 

со воспитувачот да се обидува да решава проблеми и конфликтни ситуации кои се појавуваат меѓу 

децата; 

 Да се оспособува да воочува сличности и разлики помеѓу децата во групата (пол, височина, име 

и презиме, боја на очите и сл.), како основа за почитување на различностите;  

 Да развива почит кон семејните, локалните и државните празници; 

 Да се развива свесност за постоење и почитување на различни култури;  

 Да се развива свесност за различностите помеѓу врсниците;  

 Да се поттикнува кон развивање соработка, толеранција и пријателство со врсниците; 

 Да се запознава со некои права и обврски; 

 Да се поттикнува кон разбирање на разни социјални контакти (роднинство, пријателство); 

 

 Развоен период 4-5 години 

 Да се оспособува детето за воочување и почитување на сличностите и разликите кај себе и 

другите деца; 

 Да се поддржува да ги усвојува и почитува правилата на однесување во групата; 



 Да се охрабрува да ги запознава желбите и интересите на другите деца во групата; 

 Да се воведува кон запознавање со елементарните морални вредности (љубов, мир, ненасилство, 

вистина и добро однесување); 

 Да се поддржува кон збогатување на сопственото социјално искуство; 

 Да се воведува во градење културен и национален идентитет; 

 Да се поттикнува да го развива чувството на припадност на групата, семејството;. 

 Да се поттикнува во воочување и надминување на стереотипите; 

 Да се поттикнува да развива патриотски чувства кон татковината Република Македонија; 

 Да се поддржува детето на свој начин да придонесува за радосен и интересен живот во групата; 

 Да се запознава со убавините на својот роден крај, народното богатство и културата; 

 Да се запознава со значењето на локалните и државните празници. 

 

Развоен период 5-6 години 

 Да се поттикнува на чувство на припадност на групата; 

 Да се оспособува детето за воочување и почитување на сличностите и разликите меѓу децата по 

некои воочливи особини (пр. име и презиме, возраст, боја на коса, боја на очи, височина, пол и 

сл., кај себе и другите деца); 

 Да ја согледува ползата од сопствената и заедничката работа; 

 Да се поттикнува да ги надминува стереотипите и предрасудите; 

 Да се поттикнува да развива патриотски чувства кон татковината Република Македонија; 

 Да ги спознае, да умее да ги препознава, да ги прифати  почитува својата културна и етничка 

припадност и различностите во културниот и националниот идентитет на сите етнички заедници 

во државата; 

 Да се запознае со значењето на личните, локалните и државните празници, поттикнување на 
детето за активно учество во нивните прослави; 

 Да се поттикнува интерес за запознавање на други луѓе, краишта, обичаи како и во други 

држави во светот; 

 Да се поттикнува кон надминување на евентуалните стереотипи, улоги на традиции по однос на 

инклузивноста од секој аспект. 

 Да ги запознава и прифаќа елементарните морални норми со кои се регулира односот кон себе и 

другите (толерантност, соработливост, упорност, самостојност, чесност, дарежливост, 

умереност, вистинољубивост, мирољубивост), како и поттикнување на одбивност кон сѐ она 

што е спротивно на овие особини; 

 Да се поттикнува да ја негува осетливоста за интересите, мислењата и однесувањата на другите, 
кои се разликуваат од неговите; 

 Да се поддржува во збогатување на социјалното искуство. 

 

Врз основа на презентираните конкретизирани цели за различните развојни периоди можеме да 

констатираме дека истите  се продлабочуваат, се прошируваат согласно возраста на детето и неговиот 

сознаен развој. Насочени се кон јакнење на кохезивноста во групите, воочување, идентификување на 

сичности и разлики,  запознавање и почит на обичаи, трдаиции, верувања, вредности на различни 

култури, сенс за постоење на различни интереси, мислења, однесувања, богатење на социјалните 

искуства,  развој на моралните чувства и вредности, надминување на стреотипи и предрасуди .... кои 

воспитувачот низ организираните акртивности актовно вклучувајчи ги децата од соодветната воспитна 
група ќе ги поттикнува развива.  

 

Во согласност со поставените конкретни цели се и предвидените примери на активности кои се 

однесуваат на: игри за учење на имиња, традиционални игри и приказни за други култури,  активности 

во кои се вклучени споредби, воочување на сличности и разлики; имплементација на прослави по повод 

семејни, државни празници, хуманитарни акции, слушање на легенди, посети на музеи, слушање на 

народна музика од родниот крај, други краишта, разговори поврзани со начини на разрешување на 

конфликтни ситуации, учество во прослави на културни манифестации и верски празници на 

припадници на различни етнички заедници во групата, градинката, гледа филмови, следи позитивни 

примери, гледа слики; 

 
Во согласност со целите, планираните активности се и очекуваните резутати  во смисла 

остварување на соработка,  идентификување, учество во игри, разрешување на конфликти, 

поттикнување, негување на интеркултурниот сенс. 

 



Како поткрепа на анализираната програма  во смисла дека поставените цели се имплементираат во 

предучилишната установа со децата од различни воспитни групи, се  бројните активности реализирани 

во предучилишните установи насочени кон градење и јакнење на интеркултурната сензитивност во 

предучилишните установи.  

Презентираме пример  од реализирана активност од ДУ Вера Цири Вири Трена, а по повод значаен 

датум: Недела на детето, во рамки на која секојдневно се планирани активности насочени кон 
акцентирање на потребите, можностите за сестран развој на детската личност, заштита на неговите 

права. 

 
 

Слики: Активности по повод Недела на детето
1
. 

 

   

ЗАКЛУЧОК 

Врз основа на направената анализа на Програмата за рано учење и развој можеме да ја изведеме 

констатацијата дека уште во предучилишниот период се создаваат  основите за развој на 

интеркултурната сензитивност. Остварувањето на целите  зависи во голема мерка од заложбите на 
воспитувачот, од неговата умешност, мајсторство во организирање и имплементација на активности, во 

кои активно ќе ги вклучи децата и ќе им овозможи да ја сфатат и разберат потребата  од заедништо, 

потребата од прифаќање, почит, соработка со различните од себе. 

Во остварување на поставените цели од големо значење е и координираноста, интеракцијата 

соработката, на релација семејство, предучилишна установа, училиште, локална заедница, кои заеднички 

ќе работат на остварување на идејата за интеркултурализам, мултикултурализам. 

1 Активностите по повод Недела на детето се реализирани во ДУ„Вера Цири Вири Трена“, од страна на воспитувач Станисавовска, 

Г, во учебната 2016/17 година 


